
АВТОРДИН ПАТАЙ

Пайгъамбардин мавлид чи патара фадлай араб ва тюрк 
чIаларалди кIелзавай. И кIвалах гилани давам жезва. Араб 
чIалан мавлиддин гъавурда кIелзавайбур чебни вири акьазвач. 
Тюрк чIални Куьре патан лезгийриз гзафбуруз чидач. 1995 
йисалай башламишна зи фикирдиз жуван хайи дидед чIалалди 
халкь гъавурда гьатдайвал Пайгъамбардин уьмуьрдикай кхьин 
гьатна ва кхьена. Амма тIакьатар тахьуниз килигна икьван 
гагьда гъилин хатIарал кхьенвай чарарал аламукьна.

Аллагь рази хьайи ксари спонсорвал авуна ктаб 
чапханадай акъудна. Буюр кIела зи лезги стхаяр, вахар!

Ктаб чапханадиз гьазур авунин карда зегьмет чIугур 
ксариз рикIин сидкьидай чухсагъул лугьуз кIанзава заз ва дуьа 
ийизва. Квевайни и кар тIалабзава, гьуьрметлу кIелзавайбур!

Гьажи Шерифали

МАВЛИДДИН ВАРЗ АТАНА МАД

Атана мад, атана мад.  
Мавлиддин варз атана мад! 
Дуьньядиз нур къалана мад.
Мавлиддин варз атана мад!

Атана Рабиъул  аввал, 
Ан мубарак нури жамал.
Къарагъ, эллер, вири кIвачал,
Мавлиддин варз атана мад!

Юлдаш хьана Абубакар,
Умар, Усман, Али-Гьайдар.
Шадвал  ая куьне, эллер,
Мавлиддин варз атана мад!

Асмауллагь зикир авур,
Шариатдиз фикир авур.
Душманарин эхир авур,
Мавлиддин варз атана мад!

ЦIийи дин баян авуна,
Сувабар залан авуна.
Худадиз чун кIан авуна,
Мавлиддин варз атана мад!

Гваз атана чаз гуьзел  дин,
СултIан хьана кьве дуьньядин,
Мекке, Равза Мединадин,
Мавлиддин варз атана мад!

Муъжизатар загьир авур,
Дуьнья, Ахират чир авур,
Гьар са кардиз фикир авур,
Мавлиддин варз атана мад!

Худадин нурдикай гайи,
Амина дидедиз хьайи,
Зайиф умматдихъ рикI кайи,
Мавлиддин варз атана мад!

Чилер - цавар, Шамси - Къамар,
Сада садаз гана хабар,
МухIаммадан мубарак тIвар,
Мавлиддин варз атана мад!

Рабби, Худа ваз хьуй шукур,
Чун адан уммат халкь авур,
Зулуматдай рагъ хьиз акур,
Мавлиддин варз атана мад!

Субгьаналлагь я Зулжалал,
Игьсан ая чаз СиратIдал,
Чи Пайгъамбар рази жервал,
Мавлиддин варз атана мад!

Авур ксар Мавлид  игьсан,
Женнет жеда чпиз макан,
Фирдавусда гьуьри-гIилман,
Мавлиддин варз атана мад!

Ша фин чун макьсад  авуна,
И мажлис иршад  авуна,
Худадиз имдад  авуна,
Мавлиддин варз атана мад!

Суннат яхъ куьне аманат,
Аллагьди квез гуй гьидаят,
Ашкъидалди гъваш салават,
Мавлиддин варз атана мад!

Зулжалалди гана салам,
Багъишна ан гуьзел  Калам,
Мелек, инсан, жуьмле алам,
Мавлиддин варз атана мад!

Даим гъиле кьуна къелем,
Гуьзел  дин авуна мягькем,
Араб, турки, фарси ажем,
Мавлиддин варз атана мад!

ТIарикьат баб машгьур авур, 
Муьжуьд  Женнет нурлу авур, 
Тамам чилер-цавар акур, 
Мавлиддин варз атана мад!

Цаварал  тIвар  я ви АхIмад,
Чилерал  тIвар  я МухIаммад,
ШафагIат магьшерда МахIмуд,
Мавлиддин варз атана мад!

ШайтIандиз авуна лянет,
Тамам ая вад  ферз, суьннет,
Аллагьди квез гуда нуьсрет,
Мавлиддин варз атана мад!

Ярали, на Мавлид  ая,
Ви гунагьар алуд  ая,
Женнет макан умуд  ая,
Мавлиддин варз атана мад!

Аллагь, Аллагь ферйад  Аллагь,
Аллагь, Аллагь имдад  Аллагь,
Аллагь, Аллагь, я Сад  Аллагь,
Мавлиддин варз атана мад!

Бубадин ктабрин архивдай араб гьарфаралди
 кхьенвай гъилин хатIарай ахкъудайди я.

МАВЛИДДИН ВАРЗ ТЕБРИК АВУН

Нурлу авунвай чаз Исламдин гел,
Чи диндин СултIан гъайи и чилел,
Стхаяр-вахар, Рабиъул  эввел,
Гьуьрметлу тир варз тебрикзава за!

ЦIикьвед  лагьай гьа ислендин йифиз,
Женнетдин нурар аватна кIвализ,
Абдуллагьан хва вич Эминадиз,
Хьайи са нур яз тебрикзава за!

Малаикарин жерге атана,
Пуд  чкадал  пуд  пайдах акIурна,
Магъриб-Машрикьда, садни Кябеда,
Ишигъ гайи чаз тебрикзава за!

Кьиле акъвазна гьуьрметлу Имам,
Межлис эгьлийриз виридаз тамам,
Багьа мугьманриз чи патай салам,
Кхьенвай кагъаз тебрикзава за!

И чилин шардиз хьанавай машгьур,
Хайи варз я им кьве дуьньядин нур,
Мадни артух хьуй гьуьрметни хатур,
Кефи кIубан яз, тебрикзава за!

Кьве дуьньядин нур чилел  атана,
Калам-Шагьадат мецел  лагьана,
Дин Исламни чаз гуьзел  вугана,
Къакъатмир яргъаз, тебрикзава за!

Артух хьурай мад  хуш зикирдин ван,
Диндал  кIеви хьухь, мягькем хуьх Иман,
Эзбериз ихлас, кIел  ая Къуръан,
Женнетар галаз тебрикзава за!

И вацра чна гайи игьсанар,
Кьабулда шаксуз, чир хьухь, инсанар,
Терг ийин чна гъалатI-нукьсанар,
Гъавурда аваз, тебрикзава за!

Аварни дарги, лезгини къумукь,
Ибадат ая, акъвазмир кьулухъ,
Дуствал  мягькем хьуй мад  къенлай кьулухъ,
Чун са хзан яз тебрикзава за!

Шерифали вич ханвай Храхдал,
Машгъул  я михьи диндин кIвалахдал,
Абукавсар хъваз Женнет булахдал,
Куьн ахкун кIан яз тебрикзава за!

АлхIамду Лиллагь, АлхIамду Лиллагь,
РикIин сидкьидай лугьузва Биллагь,
Кьабула, я Рабб, я ЧIехи Аллагь,
Чнани вирида лугьузва Амин!
СамигIул  Басир, Раббил  гIалямин.

 МАВЛИДДИЗ ША ДАТIАНА

Мавлиддиз ша датIана
РикI ашкъидив ацIана
Суваб гунагь кьатIана
Вирида са сивяй лагь
Ла илагьа иллаллагь.

Ша агатна ацукь куьн
Садни жемир кьве рикIин
Герек туш маса луькIуьн
Вирида са сивяй лагь
Ла илагьа иллаллагь.

Пайгъамбардин и мажлис
Шад  мярекат я халис
Акъваз мийир хьана кис
Вирида са сивяй лагь
Ла илагьа иллаллагь.

КIанзаватIа сувабар
РикIел  гъана Пайгъамбар
Аллагьдиз ийиз ялвар
Вирида са сивяй лагь
Ла илагьа иллаллагь.

Виридаз гьатдач и бахт
Им язва лап хъсан вахт
Женнетра жеривал  тахт
Вирида са сивяй лагь
Ла илагьа иллаллагь.

Зикир авун хъсан я
Расуллуллагь масан я
Пайгъамбардин игьсан я
Вирида са сивяй лагь
Ла илагьа иллаллагь.

Мавлидрихъ вил  галаз хьуй
Мецел  зикир алаз хьуй
Жегьнемрикай яргъаз хьуй
Вирида са сивяй лагь
Ла илагьа иллаллагь.

Гаф кIан жемир туьгьметдай
Пайгъамбардин гьуьрметдай
Чка це чаз Женнетдай
Вирида са сивяй лагь
Ла илагьа иллаллагь.

Мад  техжедайвал  гунагь
Ийин астагъфируллагь
Кьабул  ая, я Аллагь
Вирида са сивяй лагь
Ла илагьа иллаллагь.

Девлетриз мийир умуд
Туна фена са шумуд
Сад  Аллагьдик кваз умуд
Вирида са сивяй лагь
Ла илагьа иллаллагь.

Дуьнья карвансара я
Ада кайбур пара я
Ахиратдиз чара я
Вирида са сивяй лагь
Ла илагьа иллаллагь.

Гъийбетрикай къерех хьухь
Йифиз, юкъуз уях хьухь
Ша чахъ галаз уртах хьухь
Вирида са сивяй лагь
Ла илагьа иллаллагь.

Пайгъамбар – гьахъ, Аллагь - Сад
Лугьуз чира минет, дад
Адлай хъсан гаф жеч мад
Вирида са сивяй лагь
Ла илагьа иллаллагь.

Чи Пайгъамбар рикIеваз
Дин Исламдин рекьеваз
Акьул  камал  кьилеваз
Вирида са сивяй лагь
Ла илагьа иллаллагь.

Алахъ хъсан кар патал
Исламдин шартIар  патал
Хатам-Пайгъамбар патал
Вирида са сивяй лагь
Ла илагьа иллаллагь.

Я МухIаммад  МустIафа
Чун патал  чIугур жафа
Ви тIварцIе экв, нур ава
Вирида са сивяй лагь
Ла илагьа иллаллагь.

Гъазаватра хьайибур
Дин патал  чан гайибур
Мавлидрихъ рикI кайибур
Вирида са сивяй лагь
Ла илагьа иллаллагь.

Зи гафар квез аманат
Хуьх гьакь дуван, адалат
Пайгъамбардал  Салават
Вирида са сивяй лагь
Ла илагьа иллаллагь.

Гьажи авуна фикир
ЦIийи чIал  ая туькIуьр
Яваш тахьурай зикир
Лугьудайвал  маншаллагь
Ла илагьа иллаллагь.

ПАЙГЪАМБАРДИН МАВЛИДДИН ГЬИКАЯ

Риваятри лугьузва са тегьерда
Ихьтин кIвалах хьанай Багъдад  шегьерда.
Яшамиш хьанай ана са жегьил  кас
Шариатдин рекьел  кIевиз машгъул  кас.

Вичиз амай аманат дидедилай
Экуь вил  хьиз хуьзвай гьа вядедилай.
Четин йисар атана карда гьатна
Аманат харж авун фикирда гьатна.

Дидедлай амай аманат къачуна 
Жаванди базардихъди рехъ чIугуна.
Вичин дидедин аманат гун патал
КIвалин гьар са дерди гьал  авун патал.

Хиялариз къайгъуйрик ам кваз хьана
Са хуьруьв агакьайла акъваз хьана.
Атана адаз ажайиб са хуш ван
Яб акализ акъвазна рекьин мугьман.

Зикир ийиз мавлид  кIелзавай элди
Дикъетдивди яб гана и кьегьалди.
РикIел  мавлиддин хуш гафар атана
Вичин кьве вилни накъварай ацIана.

Элкъвена хтана къаткайла ам кIвале
Агъзур жуьре хиялар гьатна рикIе.
Худадин аламатрихъ гьич авач сан
Гададиз мад  ахварай аквада кьван.

Тежер хьтин зурба аламат хьанва
Дуьнья амач Ахир Къиямат хьанва.
Гьуьрийри Женнетдин рак ахъайзава
КIватI хьана хуш ванцелди гьарайзава.

МустIафадин мавлидар гайибур шад
Куьн атана Женнетдиз гьахь ая фад.
Гададиз ахварай ихьтин ван хьана
Тади кваз Женнетдиз гьахьиз кIан хьана.

- Эй бенде лагь ина ви вуч кар ава?
Ина мавлид  гайибурун тIвар  ава.
Вун хьтинбур ахъайдай чаз рак авач
РикIел  хуьх на гьакъикъат я шак авач.

Сад  лагьана ам ахварай аватна
КIевиз шехьна агьиярни акъатна.
Рагьметлуда рекьидалди гьар йисуз
Адет кьуна Пайгъамбардин мавлид  гуз.

Бахтавар рекьидайла акунач квез
Дуьньядилай фенай ам хъуьрез-хъуьрез.
АлтIушна ам кьенани, яни дири
Гьич чир тежез амай мукьвабур вири.

Атана килигайла чIехи гьаким
Лагьана: «Аллагьди ганвай кас я им.
И бахтавар кас руьгь амачиз кьенва
Якъин идан руьгь Женнетдиз хъфенва».

Малаик лагьана акунриз адан
Аферин лагьана кьатIунриз адан.
Са арадлай ада ахъайна вилер
- Куьн пара шад  хьухь лагьана зи къавмар.

ЧIехи тир Худади заз нуьсрет гана
Хъсан ксарихъ галаз Женнет гана.
Чан аламаз дуьньядал  акунай заз
АгIлядин-Женнетда захъ чка аваз.

Квез чир хьухь за гьавиляй авунай хъвер
Мавлидар це кагьул  жемир, я эллер.
Гьар йисуз МустIафадин мавлиддин дад
Акваз алахъ куьнни даим жеда шад.

КIвалах авач чахъ мад  гьадалай иер
ИкI лагьана ада акьална вилер”.
МустIафадин гьуьрметдай чаз
Чка ая Женнетда ваз

РикIин къеняй чIугуна агь
Чна лугьузва, я Аллагь!
Чи гунагьар я лап пара

Вакай Аллагь чаз са чара
Вахъ Рагьимар ава хьи бул
Чи дуьаяр ая кьабул.  АМИН!

ПАЙГЪАМБАРДИН МАВЛИДДИН КЪАСИДА

Аллагьдивай дердин дарман кIанибур
Пак тир Расулуллагьдин мавлиддиз ша!
Женнетдавай хIурул-гIинар кIанибур
Пак тир Расулуллагьдин мавлиддиз ша!

Расулуллагьдин хайи вахт квез чидан?
ЦIикьвед  лагьай йиф я РабигIул  вацран
Жегьнемрикай хуьз кIан ятIа ваз ви чан
Пак тир Расулуллагьдин мавлиддиз ша!

Дикъетдивди зи чIалаз яб це вуна
Къемаз Магьшерд  йикъан къайгъу чIугуна
Жегьнемрикай хуьдай чара акуна
Пак тир Расулуллагьдин мавлиддиз ша!

Мавлиддин мажлисрикай атIумир кам
Пайгъамбардиз ая гьакI Салат-Салам
АгIлядин Женнетда чка яхъ тамам
Пак тир Расулуллагьдин мавлиддиз ша!

Фикир ая жув дуьньядай фидайвал
СиратI-муькъвелай кичIе тежедайвал
Абу-Кавсар булах ятар хъвадайвал
Пак тир Расулуллагьдин мавлиддиз ша!

Мавлид  гай кас сагъ жеда
Чина даим нур, рагъ жеда
МухIаммадан гьуьрметдай
Чка Женнет багъ жеда.

Аллагь, Аллагь Вун сад  я
Мавлид  кIелиз чун шад  я
Женнетра чаз чка гун
Ам чи рикIин мурад  я.

Мурад  кьилиз акъуда
Женнетрив чун агуда
Чна вирида лугьуда
Ла илагьа иллаллагь!
Амин хьурай я Аллагь.

 ЖЕННЕТРИН ТАРИФ

Женнетда булахар ргаз
Ава Аллагь лугьуз, лугьуз
Исламдин билбилрин аваз
Къвезва Аллагь лугьуз, лугьуз.

Вацралай нурлу яз чинар
Шекердилай ширин чIалар
Десте-десте малаикар
Къвезва Аллагь лугьуз, лугьуз.

Беденарни тежез зайиф
Къуръан эзбер ийиз югъ-йиф
Ахъай жезвай цуьквер зариф
Ава Аллагь лугьуз, лугьуз.

Садбуру нез, садбуру хъваз
Малаикар рагьмет рахаз
Идрис набид  халат храз
Субгьаналлагь лугьуз, лугьуз

Юнус ашукь я Аллагьдал
Вил  алаз даим Панагьдал
Рази яз ви гьар са йикъал
Ава Аллагь лугьуз, лугьуз.

И дуьнья гьакI хьанва туькIуьр
Мийир куьне маса фикир
Ша чнани ийин зикир
Гьахъ я Аллагь лугьуз, лугьуз.

ТАВХIИД ЗИКИР

Элдин юкьва хьана шагь
Гуьгьуьлар жеда гумрагь
РикIяй акъудмир Аллагь
Ла илагьа илляллагь.
 

Виридаз чир хьухь гьелбет
Им я лап чIехи девлет
Муьжуьд  Женнетдин къимет
Ла илагьа илляллагь.

Расулюллагьдин Къуръан 
КIел  ая жезамай кьван
Вири дердерин дарман 
Ла илагьа илляллагь.

Къакъудун патал  иман 
Чи геле ава шайтIан
Адаз гун тийиз майдан 
Ла илагьа илляллагь.

Женнетда чаз мензил  хьуй 
Сурун суал  кьезил  хьуй
ШайтIан-иблис сефил  хьуй
Ла илагьа илляллагь.

Гьатна нефсинин хура
Девлет кIан жемир пара
Жегьеннемрикай чара
Ла илагьа илляллагь.

Чунни вири рекьида 
Девлетарни чкIида
Зикир ая вирида 
Ла илагьа илляллагь

Чун мусурман миллет я
Мугьаммадан уьммет я
Чир хьун еке девлет я
Ла илагьа илляллагь.

Пис крарив агатмир
Дуьз рекьелай алатмир
Зикир ая галатмир
Ла илагьа илляллагь.

Вад  капI ая гьар  юкъуз,
Ислам дин кьамир ужуз.
Герекди магьшердин къуз
Ла илагьа илляллагь.

Шак авач Аллагь тек я
Къиямат гьахъ-керчек я
СиратI муькъвел  герек я
Ла илагьа илляллагь.

Къемаз авуртIа чара
Жедач чун уьзуькъара
Юлдаш я мичIи сура
Ла илагьа илляллагь.

Гегьенш дуьнья дар тахьуй
Хажалатдин пар тахьуй
Саданни рикI тIар  тахьуй
Ла илагьа илляллагь.

Жегьеннемрин цIувай хуьз
Тухудайвал  женнетдиз
Эзбера юкъуз-йифиз
Ла илагьа илляллагь.

Эзбер авуртIа Ихлас
РикIелай алатда пас
Яваш тежез гьар са кас
Ла илагьа илляллагь.

Такуна Жегьнемрин цIай
Женнетрикай къачу пай
Малаикриз жеда тай
Ла илагьа илляллагь.

Зикир авуртIа йикъа
Жеда муъминрин юкьва
Фирдавусда яхъ чка
Ла илагьа илляллагь.

Гъиз Келима-Шагьадат 
Мягькем ая ибадат 
Кьабула зи насигьат
Ла илагьа илляллагь.

 АЛЛАГЬДИН ТIВАР

Аллагьдин тIвар  зикир ийин чна шад
Лазим кар я ам виридаз чир хьун мад
Аллагьдин тIвар  эзберайтIа гьар  юкъуз
Адаз регьят жеда гьар са кар шаксуз.

Гьар са кардин кьиле лагьайтIа Аллагь
Адан кеспидик жедач гъалатI, гунагь
Гьар нефесдиз Аллагь лугьуз ая дад
Аллагьдин тIварцелди кIвалах жеда фад.

РикIин сидкьидай лагьайтIа на Аллагь
Терг жеда уьмуьрда хьайи кьван гунагь
ТIварни михьи жеда зикир авурдан
Зикирдин метлеб гъавурда акьурдан.

Ша ашкъидал  вирида Аллагь лугьун
Вилин накъварал, дердинал  агь лугьун
Ада чаз рагьмет гуда Падишагьдин
Мергьяматлу ва Рагьимлу Аллагьди.

Шак авач теквилиз Адан, я Ам Сад
Дуьзбурал  шак гъайибурни хьанай мад
Ам авайла авачир инсан, малайк
Чилер-цавар, Рагъни варз, дунья-фалак

Ам и крар туькIуьрай устIар  хьана
Адан садвилел  вири икьрар хьана
Мад  артух гаф рахадай кIвалах амач
Аллагь сад  я мад  маса уртах авач

МухIаммадни Адан гьахъ тир расул  я
Чунни гьадан шариатдал  машгъул  я.

 Зикир
Я МухIаммад, вун чи диндин даях я
Вун илимрин куьтягь тежер булах я
Ви булахрин чешмеяр нурлу хьурай
Ви мажлисар, мавлидар гурлу хьурай.

Женнетда Магьмуд я, цаварал АхIмад
Чи вилерин нур, кьилин таж МухIаммад
Вазни ви али-асгьабриз я рахIмат
Саллу гIала Саййидина МухIаммад.

НУР

Аллагь Таалади халкь уна Адам
Адамахъ галазни халкь хьана алам.
Адамаз малайкри сажда авуна

Мад  адан дережа виниз чIугуна.
Худади нур гана Адаман пелез
МустIафадин нур я За ганвайди квез.

Пайгъамбар дуьньядиз къведалди гьеле
Сифте нур акьуна Адаман пеле.
ХIава дидедихъни а нур галукьна

Са шумуд  йис гьадан пеле амукьна.
Шис пайгъамбар чилел  атанвай чIавуз
Нур къекъвена гьадан пеле шумуд  йисуз.

Ахпа Ибрагьимаз, Исмайлаз гана
ГьакI дегиш жез мадни шумудаз хьана.
ИкI пара вахтара чIугваз хьана нур

Эхир МустIафадин пелез гъана нур.  
ИкI вири алемриз нур акваз хьана
Рагьметдиз фидалди гьадав гваз хьана.

Зикир
Я Илагьи, МухIаммадан гьуьрметдай
Чка це чаз Къияматдиз Женнетдай
Вуна кьабула чи ферзар, суннатар
Чунни язва МухIаммадан умматар.

Гьадан шафаатдикай чун хкудмир
Жегьеннемдин цIаярни чав агудмир
Женнетда Магьмуд я, цаварал АхIмад
Саллу гIала Саййидина МухIаммад.

МухIаммад я гьава чи
Гьар дердинин дава чи.
Жегьеннемрикай хуьниз
Гьадахъ умуд ава чи.

Шукур АльхIамдулиллагь
Чи динни Ислам дин я
МухIаммад я чи Панагь
Ла илагьа иллаллагь.

 ЭМИНА ХАТУН

Гуьзетдайла аял  дуьньядиз атун
Мугьаммадан диде Эмина хатун.  
Къайгъуйрик квай чир тийиз масадаз сир 
Абдуллагьдилай ам вич гьамиле тир.  

Мугьаммад  дуьньядиз къведалди якъин 
Кьадар авачир жезвай мугIжизатрин.  
РабигIул  аввалдин вацраз амукьна 
ЦIикьвед  лагьай иснейдин йиф алукьна.

Акуна чи Пайгъамбардин дидедиз 
Са ажаиб нур къвезва парвана хьиз.  
Цал  пад  хьана кIвалин къенез аватна
Цавариз кьван жагьандиз нур акъатна.

Гьавадин винел  эцигна са дуьшек 
ТIварни Сундус эцигайди яз мелек.  
Пуд  чкада акIурнавай пуд  пайдах 
КIусни таб квач яб гудайбур хьухь чIалахъ.

Магърибда, Машрикьда авай кьвед  абур 
Сада КагIбадин къавал  гуз авай нур.
Заз чир хьана виридаз истеклуди 
Къе дуьньядиз къвезва лап гьуьрметлуди.  

Десте-десте гьурияр къвезвай цавай 
КагIба хьиз зи кIвал  элкъуьрна хуьз авай.  
Цал  пад  хьана са пуд  гьуьри атана 
Зи патав ацукьайди за кьатIана.  

Атана лап зав агатна ацукьна 
Вирида заз муштулух гуз амукьна.  
Лагьана ви хва хьиз гьуьрмет авайди.  
Са дидедизни гайид  туш Худади.  

ЧIехи тир девлетрин вун иес хьана 
Лугьуз зи япариз ихьтин сес хьана.  
Къвезвайди илимрин камалэгьли я 
Гуьзелвилиз Юсуф жамалэгьли я.  

РикI алай дуст я ам чIехи Худадин 
Са чIуру карни жедач квез къазадин.  
РикIин гафар ара татIуз лугьузвай 
Шадвилериз муштулухар къачузвай.  

Эминадай ихьтин гафар акъатнай
Вахт тир аял  бедендикай хкатдай.  
Цихъ гьарарат яз авайла зун гьелбет 
Са бади ацIурна ганай заз шербет 

Живедлайни лацу тир, гьам серин тир.  
Лезетлу тир виртIедлайни ширин тир.  
Хъвана за ам регьят хьанай пара заз
Нурарикай хьанай чIехи хара заз.

Зи куьмекдиз атана са лацу къуш 
Далудлай лув чIугуна заз хьана хуш.  
Дуьньядиз ан чIехи СултIан атана, 
Чилер-цавар вири нурдив ацIана.

Саллу гIалайгьи ва Саллиму таслима, 
ХIатта таналу Жаннатан ва нагIима.  
Аллагьдин Салат-Салам хьуй ваз самбар, 
РикIин дарман Ахир-Хатам Пайгъамбар.

Зикир
Я Илагьи, МухIаммадан гьуьрметдай
Чка це чаз Къияматдиз Женнетдай
Вуна кьабула чи ферзарни суннатар
Чунни язва МухIаммадан умматар.

Гьадан шафаатдикай чун хкудмир
Жегьеннемдин цIаярни чав агудмир
Женнетда МахIмуд я, цаварал АхIмад
Саллу гIала Саййидина МухIаммад.

МухIаммад я гьава чи
Гьар дердинин дава чи.
Жегьеннемрикай хуьниз
Гьадахъ умуд ава чи

Шукур АльхIамдулиллагь
Чи динни Ислам дин я
МухIаммад я чи Панагь
Ла илагьа иллаллагь.

 MАPXIАБA – ХВАШКАЛДИ

Халкь хьанвай кьван вири алем хьана шад
Гъам алатна дидени хьана азад.
Эзберзавай жагьандин вири элди
Лугьузвай я чIехи инсан хвашкалди! 

Хвашкалди я чIехи СултIан хвашкалди! 
Хвашкалди я акьулдин Хан хвашкалди! 
Хвашкалди вун вири дердерин мелгьям 
Хвашкалди вун шад  хьанва вири алам.



23

Хвашкалди вун виридан метлеб я вун 
Хвашкалди вун камални эдеб я вун.  
Хвашкалди чаз чанарилай кIан я вун 
Хвашкалди чи дердерин дарман я вун.

Хвашкалди вун аси умметрин кьиле 
Дуьз рехъ къалуз диндин пайдах яхъ гъиле.  
Вун хвашкалди вири алемдин эзбер 
Вун хвашкалди чи диндин цIийи регьбер.

Акунар нур, ишигълаван рагъ я вун 
Диндин рекье са нурлу чирагъ я вун.  
Аллагьдин дуст, бендейрин я кьилин таж 
Вун акунихъ ви гафунихъ я мугьтаж.

 
Чи рикIерин дердерин дарман я вун 
Я Расуллуллагь гьакьван чаз кIан я вун.  
Ви ашкъинай халкь хьанва чилер, цавар 
Чнани Сад  Аллагьдиз ийизва ялвар.

Ви гьуьрметдай Ахир-Хатам Пайгъамбар 
Кьисмет хьурай чазни Женнетрин паяр.

 Зикир
Аллагь, Аллагь, я Аллагь
Вуна чаз дуьз рехъ къалагь.
Зи динни Ислам дин я

Шукур АхIамдулиллагь.
Мугьаммад я гьава чи
Гьар дердинин дава чи.

Жегьеннемрикай хуьниз
Гьадахъ умуд ава чи.
Мугьаммад я чи Панагь
Ла илагьа иллаллагь.

 ШЕРБЕТДИН ТАРИФ

Худади чаз гана рагьмет 
Расулдиз авуна уьммет 
Хъунухъ чазни хьана кьисмет 
И мавлиддин шербетдикай.

Эминадин гьал  акуна
Бедендавай тIал  акуна 
АцIай са жам гьадаз гана 
И мавлиддин шербетдикай.

Хъвана ам акуна леззет 
Бедендизни хьана регьят 
Чаз виридаз хьана кьисмет 
И мавлиддин шербетдикай.

Муштулух гваз атай мелек
Эмина дидедиз куьмек 
Женнетрин дад  къведа керчек
И мавлиддин шербетдикай.

Пайгъамбар атана якъин 
Лугьуз муштулух аферин 
Хъухъ гьам дадлу, гьамни серин 
И мавлиддин шербетдикай.

Меккедай гайила сурагъ
Алем патал  нурлу чирагъ 
Нуш ая чан жеривал  сагъ
И мавлиддин шербетдикай.

Малаикри лув ахъайна 
Гуьлдин ятар ягъиз пайна 
Женнетдай къвез хъваз хъфена
И мавлиддин шербетдикай.

Им гьакIан ади шербет туш 
Лезетлу я сафани хуш
Салават гъана ая нуш 
И мавлиддин шербетдикай.

Шербетдикай жедач хьи тух 
КIвалин иес ваз муштулух
ТIимил-тIимил xyпl ийиз хъухъ 
И мавлиддин шербетикай.

Шерифали алахъ югъ-йиф 
Зикир ая жемир зайиф 
Жувани кхьихь садра тариф 
И мавлиддин шербетдикай.

 МУШТУЛУХ

Атайла дуьньядиз мелгьам гвай Лукьман
Гуьрчеквилел  вири халкь хьана гьейран.
Муштулух гваз къекъвез хьана гьар мелек 
Кьуьлер ийиз шад  тир алеми-фелек.  

ТIимил  вахт алатна гьа икI атана
Эмина дидени вич вичел  хтана.
КилигайтIа гьуьрийрикай кас амач 
Я кIвале куьрпе аялдин сес авач.  

Хиялариз фикир вичел  чIугуна 
КIвалин пипIе Расулуллагь акуна.  
Чин Ка’бедихъ элкъвенваз ава Расул  
Аквада хьи саждадаваз ан Расул.

Пел  чилеллаз меци ТахIмид  ийизва 
ТIуб хкажна яваш ТавхIид  кIелзава.  
Рахаз келимаяр пIузарар юзаз 
Вуч лугьузватIа гьич чир хьаначир заз.  

Дикъетдив яб гайла ван атанай заз 
Акъатай гафари таъсир ганай заз.  
Лугьузвай я Аллагь, чин элкъуьрна Вахъ 
- Умметар инамиш яз це Вуна захъ.

Вич куьрпе яз чIехибур тир ниятар 
Лугьуз хьанай: «Уммат, уммат, умматар».
Аял  яз ийидай гзаф хажалатар 

Амма вун кьуьзуь яз тергзва суннатар.  
Умматдихъ даим рикI кузвай МустIафа
Салават гъваш квезни хьурай бул  сафа.

 Зикир
Я Илагьи, МухIаммадан гьуьрметдай
Чка це чаз Къияматдиз Женнетдай
Алудмир чун Исламдин дуьз рекьелай

Куьмек ая чаз СиратIал муькъвелай.
Абу-Кавсар булахрикай хъваз жен чун
Мугьаммадан шафаатдик кваз жен чун

Я Илагьи, Агьмадан хатур ичун 
Жегьнемрин цIаяривай яргъаз жен чун.
Вирибуру и дуьадиз Амин лагь
Аллагьди кьабул ийида Иншааллагь!

 МЕККЕДИН ХАЛКЬ

Меккедин халкь шад  хьана мадни гзаф 
И йифиз КагIбедал  ийирла тIаваф.  
Акуна КагIбеди сажда авуна 
Са къванни аватнач акъваз хъувуна.  

Гуз хьана КагIбедин рукунри салам
Лагьана къе хьанва чи Хайрул-анам.  
Са сятда чIугуна КагIбедин утагъ, 
Сенфиз и дуьньядиз эвичIнава рагъ.

КIвачеллачиз кьилер ачух дестеяр
КIватI хьанвай дирибур галаз хестеяр.
Гзаф еке азият-зегьмет чIугуна 
КагIбе бутарикай михьи авуна.  

ЯхцIур йис тамам хьун алукьнваз эвел  
Пайгъамбарвилин таж атана кьилел.  
Аят-аят назил  авуна Къуръан 
Аламатар авай лугьуз тежер кьван.  

Эвел  ан мубарак жасад-бедендин 
Са лишанни акваз авачир хъендин.  
Кьилелай кIвачелди гьакI нур тир беден 
Нур аян я нурдихъ жедай туш хьи хъен.  

Кьилел  даим гъвечIи са булут жедай
Гьиниз фейитIани галаз къекъведай.
Юзай чIавуз Гьабибуллагьдин пIузар
Цава рагъни варзни санлай юзадай.

Инжи сарар варз алачир йифера 
Нур чукIуриз жедай яргъал  рекьера.  
Галукьайла шагьвар кьилин чIарарихъ 
Миски-энбердин ни чкIидай чIурариз.
 

Цуьк экъечIдай адай фейи гьекьерай 
Атирдин ни къведай фейи рекьерай.
Бедендин нур чкIай чIавуз рекьериз 
Карванарни рекье жедай йифериз.

МустIафади цайи хумравдин тара 
Са сятинлай емиш жедай са хара.  
И вакъиа иналди хьана тамам 

МустIафадин руьгьдиз хьуй агъзур салам.  
Кихьейдаз, кIелайдаз, гайидазни яб,
Аллагьди вирибуруз гурай бул  суваб.

Зикир
Я Илагьи Мугьаммадан ашкъинай 
Акъуд мийир Женнетдин нур чи чинай 
Чаз чизва Ваз авайди адан хатур 
Чунни гьадан гьуьрметдай дуьз рекье тур.

Чи ялвардин, минетрин ван Ваз хьурай 
Я Рабби, чун ви рагьимдик кваз хьурай 
Дуьнья секин, лукIар ислягь яз хьурай
Магьшердиз чахъ Мугьаммад галаз хьурай.

 МАВЛИД МУБАРАК

Расуллуллагь гъана рикIел
КIватIна Пайгъамбардин тIварцIел
Зикир алаз халкьдин мецел
Квез и мавлид  мубарак хьуй!

Квачир вичик гьич са нукьсан
Чаз и рехъ эцигай хъсан
Пайгъамбардин руьгьдин игьсан
Квез и мавлид  мубарак хьуй!

Квез сувабар артух хьуй бул
Берекатлу хьурай куь къул  
Аллагьди авурай кьабул  
Квез и мавлид  мубарак хьуй!

Къени хьуй чи хуьрер кIвалер 
Квез даим хьуй мелни мехъер 
Межлис эгьли сивеллаз хъвер 
Квез и мавлид  мубарак хьуй!

Гьалал  девлет артух хьуй мад  
Пайгъамбардин руьгь жеда шад  
Кьиле фий куь рикIин мурад
Квез и мавлид  мубарак хьуй!

КIватI хьаийила ихьтин мажлис 
Катда рикIяй ниятар пис 
Яргъаз жеда шайтIан-иблис 
Квез и мавлид  мубарак хьуй!

Мавлид  гайи жегьил, кьуьзуь
Аллагь квелай хьурай рази 
РикIин гафар кьабула зи 
Квез и мавлид  мубарак хьуй!

Чи Пайгъамбар хайи юкъуз 
Чилер, Цавар къвазна нур гуз 
Малаикри муштулух гуз 
Квез и мавлид  мубарак хьуй!

Чи Эмина дидеди хъвай 
Дадмиш ая шербетдикай 
Пай гурай квез Женнетрикай 
Квез и мавлид  мубарак хьуй!

Шерифали рахух яваш 
Муъмин ксар хьуй ваз юлдаш 
Хъвана шербет Салават гъваш 
Квез и мавлид  мубарак хьуй! Амин!

МАВЛИДДИН ДУЬА

	 АлхIамду лиллагьи ва-ссалату ва-ссаламу гIала 
хайри халкъигьи МухIаммадин ва алигьи ва сахIбигьи 
ажмагIин.
	 Я Аллагь, МухIаммад  Пайгъамбардин (гI.с.в.с.) адан 
асгьабрин, кIвалин эгьлийрин, Накъшубанди, Шазили, 
Къадири тIарикъатдин шейхерин гьуьрметдай, Ширванда 
Шихлерин, Дербентда Къирхлерин, Шалбуздагъда 
Эренлерин гьуьрметдай, Согъратлида авай Шейх Мугьаммад  
Ярагъидин, Лга авай пире Сулейманан, Текида авай пире 
Гьасан бубадин, Угула авай шейх Шевир бубадин, Гарагъал  
алай Шукур бубадин, Ялцугъа авай шейх Шерифали 
бубадин, Луткуна авай Вагъуф бубадин, Гра авай Юнус 
бубадин, Гъепцегьа авай Сафар бубадин, ИчIе авай Шейх 
ШагIбан бубадин, Совхозрал  алай Желил  бубадин, 
Кьурагьа авай Абдурагьман, Ибрагьим бубайрин, Аша авай 
гьажи Рамазан бубадин, Деделида авай Челеблер бубадин, 
Къусара авай Къафле бубадин, Къубада авай Гьазрет 
бубадин, Муьскуьрлида авай МустIафа бубадин, МухIаммад  
Пайгъамбардин (гI.с.в.с.) дуст Вейсул  Къарадин, ва мадни 
агъзурралди гунагь квачир Набийринни Валийрин ва вири 
муъмин руьгьерин гьуьрметдай Вуна чи дуьаяр ви дергагьра 
кьабул  ая.  Я Аллагь, Вуна чун вилиз таквар балагьривай, 
шерри-шайтIандивай, кьуру бугьтанривай, Жегьеннемрин 
цIаяривай яргъаз ая.  Я Аллагь, Вуна чаз хийирлу берекатар 
галаз гьалал  рузияр кьисмет авуна зияратар игьсан ая.  	
	 Я Аллагь, Вуна дуьнья ислягьар авуна Исламдин диндиз 
къуват це гьакимрин рикIериз регьимлувал  це.  Я Аллагь, и 
Дуьньядани Ахиратдани чун Ви Регьимрикай хкудмир чаз 

Ви Сабурлувиликай пай це.  Я Аллагь, Ватандикай яргъара 
авай вири мусурманрин балаяр саламатдиз Ватандиз чпин 
багърийрив ахгакьар ая.  Я Аллагь, рекьидайла иман чавай, 
чун имандивай къакъудмир.  Я Аллагь, Къияматдин юкъуз 
чун исламдин диндал  алаз дири хъия.  Я Аллагь, Вуна чаз 
Аюб Пайгъамбардин шифадикай, Ибрагьим Халилуллагьдин 
берекатдикай, МухIаммад  гIалайгьи-ссалату ва-ссаламдин 
нурарикай пай це.  Я Аллагь, Вуна чун Женнетрин нурарикай 
хкудмир, чаз Женнетрин няметрикай пай це.  Я Аллагь, чун 
сурун азабрикай хуьх, суалар асант ва жавабар мукътадир 
ая.  Я Аллагь, Вуна чи умуд  атIумир.  Вавай авур тIалабунар 
кьилиз акъудун патал  анжах Вун Къадир я.
	 Иннака анта-ссамигIул  гIалим.  СубхIана раббика 
раббил-гIиззати гIамма ясифун.  Ва саламун гIалал-
мурсалин.  Вал-хIамду лиллагьи раббил-гIаламин.  Амин! 
«Аль-ФатихIа»

Инал Мавлид куьтягь хьана.
Гила Пайгъамбардин муъжизатрикай, васиятрикай ва 
кьиникьдикай гьикаятар ва къасидаяр.

 ДЕВЕДИКАЙ ГЬИКАЯТ

Иесиди турла крар лап кIеве 
Арза гуз атана са язух деве.  
Пайгъамбардивай кIанз дердиниз чара 
Залум иесидин зулумдин хура.

 
Риваятриз кьиле кьадар гана яб 
Къазанмиша гьарда куьнени суваб.  
Са риваят хьана жуьмядин юкъуз 
Экуьнахъ ваъ вични рагъдандин чIавуз.  

Язух ван атана мискIиндин къенез 
Пайгъамбарди жузуна: «Ван хьанани квез?» 
Ахпа лагьана Алидиз: «Я Али,
Им вуч ван ятIа вач къецел  килиг».

Къецел  экъечIна Алийул-Муртаза 
Акуна са деве ийизвай суза.  
Гьарайзавайди язух деведин ван я 
Дерт вуч ятIа, я Расул  ваз аян я.

Расулуллагьди лагьана: «Я гьайван, 
Вучиз вуна икI гьарайзава? - лагь кван».  
Деве инсан хьиз мецелди рахана
Я Алемрин СултIан, яб це лагьана:

- Зи иеси МасгIуд  зулумкар хьана
Зи далудал  кьве деведин пар хьана.
Кьар квай рекье завай пар чIугваз хьанач 
Ярх хьана зун парцикай юзаз хьанач.  

И гьал  акур МасгIуд  патав атана 
Нуькверарни галаз зун пис гатана.  
Кьве суткада заз емдикай ганач пай 
Генани кьенач МасгIудан рикIин цIай.  

Заз лагьанва за ви дуван аквада 
Пака нисинихъ хьиз за вун тукIвада.  
ГьакI хьайила, я Расул  ваз арза гуз 
Атанва зун зи рикIикай суза гуз.  

Я Расул, мад  гъил  хкIун тавурай зак 
Ягьудийриз кьисмет тахьурай зи як.  
Я Пайгъамбар, вун я дердерин дарман 
Куь рекье за къурбанд  ийида зи чан.  

Я Мугьаммад, зун муъминри тукIурай 
Як тIуьна Аллагьдиз шукур авурай.  
Пайгъамбарди фена МасгIудан кIвализ 
Хабар кьуна зулум куьзна деведиз.  

МасгIуда Пайгъамбардиз гана жаваб: 
- Деве зид  я, гуда кIамай кьван азаб.  
Пайгъамбарди лугьуда хьи МасгIудаз: 
- Деве заз хьуй кьве къат гьахъ къачу жуваз 

МасгIуд  и савдадилай элкъвемир вун 
Мад  деведин патавни хъфимир вун.  
МасгIуда икI ажугъ къене хуьз хьана 
Адаз нуькерди хабар гай хьиз хьана.  

- Я Мугьаммад, ваз ни гана лагь хабар? 
Вучиз на зи рикIел  ийизва къабар? 
- Гьа вуна зулум авурда атана 
Лагьана вич рекьидай кьван гатана 

Идалди рикIин цIай кьин тавуна бес 
Пака тукIвада лугьуз чкIурна сес.  
- Я Агьмад, зун рази я ам атайтIа 
Инсан хьиз ам вахъ галазни рахайтIа.  

ЧIалахъ жедач гьелбет им жери кар туш 
Куьз рахазва вун захъ галаз гафар буш.
Агьмада ишара авурла деве 
Атана инсан хьиз мез рахаз сиве.

Деведи атана юкьвал  гваз къиям 
Хуш мецелди гана Агьмадаз салам.  
- Я Агьмад, заз чизва сад  тирди Аллагь 
Шак авачиз тестикьарда за биллагь.  

Я Мугьаммад, закай абруз мал  жедач 
Зи якIар  гьич кафирриз гьалал  жедач.  
Деведивай ихьтин гафар ван хьана 
МасгIуд  чилел  яргъи хьана къван хьана.  

Къарагъна акъвазна Агьмадан вилик 
Куьн чIехи Аллагьдин регьимриз килиг.  
ТIуб хкажна тестикьна гьахъ тирди Сад  
Мугьаммадни Гьадан илчи тирди мад.  

Деведин гьакь гана чи Пайгъамбарди 
Деведиз пар ягъиз тунач мад  вичи.  
Лагьана: «Ни деве хъсан хвейитIа, 
Захъ галаз Женнетдиз фида кьейила».  

Деве вичиз кIанивал  къекъвез хьана 
Гьар жуьмядиз мискIиндал  элкъвез хьана.  
Деведи ем недачир, яд  хъвадачир 
Зикирдиз яб гуз масанихъ фидачир.  

Гьа икI шумуд  йисар варцар алатна 
Пайгъамбардивни Азраил  агатна.  
Вахтар фена мадни са жуьмя юкъуз
Деве атана Пайгъамбардиз яб гуз.

Гьикьван вил  экъуьрнатIани патариз 
Пайгъамбардин сес ван хьанач япариз.  
Деведин кIвалахар агьи-зар хьана 
Кьил  гьалчдай кьван чилел  кукIвар хьана.  

Пара я Аллагьдин къудратдин калам 
И вакъиа иналди хьана тамам.  
Жегьеннемрикай хуьн патал  саламат 
Пайгъамбардин кьилелай гъваш Салават.  

Ваз Аллагьдин Салат-Салам хьуй, Расул
Чунни вахъ галаз хурам хьуй, я Расул.  
Гъилер кьуна дуьа гузва чна ваз 
Къияматдиз шафаат це вуна чаз.  

Чал  гьалтай ди ихьтин са пис ара я
Чи гунагьар дагъларилай пара я.  
Чи тубаяр ая кьабул, я Аллагь 

Ибадатдал  ая машгъул, я Аллагь.  
Къази вун я герек къведач мад  Замин 
Чи тIалабун кьилиз акъуд  Вуна, Амин!

 ЖЕЙРАНДИКАЙ АГЬВАЛАТ

За квез башламишда мад  Аллагь лугьуз 
ЭгечIдайла сифте Бисмиллагь лугьуз.
Ахъайда за квез ихьтин са агьвалат 
Пайгъамбардин чIавуз хьайи гьакъикъат.  



34

Хьайи агьвалат авайвал  ахъайин
Дикъетдивди яб це куьне архайин.  
ВучнатIа Худадин дуст Пайгъамбарди 
Халкь хьанвай кьванбурун чIехи Сарварди.  

Са муъжизат гана диндин чIехида 
Вич Гьашимийрикай тир рикI михьида.  
МискIинда са юкъуз чи диндин регьбер 
Асгьабийриз диндикай гузвай вязер.  

Мигьрабдихъ агалтна ам ацукьнавай 
Экуьнахъ тир рагъ цIийиз алукьнавай.  
Мугьаммада алай вацран акунар 
Сад  Аллагьди ганвай зурба кьатIунар.  

Вири асгьабияр гьан чIавуз авай 
Дикъетдивди Пайгъамбардиз яб гузвай.  
Акуна яргъай яхцIур атлу къвезва 
Руг кьилеллаз зарбдиз гьайбатлу физва.  

Вири санал  мискIинд  вилик атана 
МискIиндин рак ахъазвайди кьатIана.  
Вири санлай балкIанрилай эвичIна 
Пайгъамбар ахтармиш ийиз эгечIна.  

Гьахьна мискIиндин къенез гана салам 
Жергедаваз акъвазна вири тамам.  
Лагьана чаз къалур ая Мугьаммад  
Гьам я чи дин батIуларайди гьелбет.  

Бутар батIул  я лугьуз халкьдин сиве 
ЧIал  акъудиз чувудар твазва кIеве.
Лагь адаз мад  ихьтин крар тавурай 
Хъийиз хьайитIа мад  чавайни такурай.  

- Заз ихтияр це лагьана Умара 
Капур сухда за абурун кьамара.  
Гьазрет Алиди лагьана, я Расул  
Зилфикъардал  за ийин абур кьабул.  

Расулди лагьана куьне хуьх сабур 
Вуч метлеб гваз атанватIа кван абур.  
Белки абруз зи гьукум фарман жеда 
Му’жизат акуна мусурман жеда.  

Расулди лагьана: «Вуч ятIа дилег 
Лагь инал  атана ацукьрай куь бег».  
Жаваб гана: «Чун ацукьиз атанвач 
Чна лагьай гафарни куьне кьатIанвач.  

Вун гьахъ ятIа, дуьз лугьузватIа эгер, 
Чаз къалура Пайгъамбарвилин эсер».  
Ихтилатиз вири хьанвайла гьейран 
Акуна пурарихъ куьрснавай жейран.  

Дасмалдал  ктIунна адан кIвачер, кьил  
Сел  хьиз нагъв физ адан ацIанвай кьве вил.  
Расулди лагьана ахъая ам атурай 
Жейранди зи Пайгъамбарвал  лугьурай.  

Атайбурун чIехида ийиз хъуьрер 
Лагьана: «Чун ахмакьар яни мегер? 
Пуд  югъ я чун къекъвез гьадан гуьгъуьниз 
Галат хьайила эхир кьуна накь няниз».  

Расулди лагьана: “Куьне ахъая ам 
Цавар-чилер халкь авунвайди тамам 
Инсан хьтин рахада ам аваз мез 
Зун Пайгъамбар тирди хабар гуда квез”.  

Абру лагьана: «АхъагъайтIа катда 
Гьар минутда са дагъдилай алатда».  
Пайгъамбарди лагьана куьн хьухь чIалахъ 
Жейран кат авуртIа куьне зун хутах.

ИкI лагьайла кафирар рази хьана
Жейрандин туьтуьнай ебни акъудна.  
Гьахъ Таалади гана лутIфидикай пай 
Салават гъваш ан Расулдиз куь патай.  

Лагьана икI кьве дуьньядин Нурани
Аллагьдин Пайгъамбарди, гьам Дустуни.  
- Аллагь Сад  я, вун Расул  я авач шак 
Чилер-цавар ви нурдикай мубарак.  

Халкь авунвайди я вирибуруз чида 
Чунни Жегьеннемрикай гьада хуьда.  
Пайгъамбарвал  ийизвайбуру инкар 
Къияматдиз кьабулда къати цIаяр.  

Чка Жегьеннем хьана закъум уьдмишда 
Чин чIулав яз хъвадайди гьамим жеда.  
Вахъ ягъунвай ксариз дарман жеда 
Чка Женнет юлдашни Ризван жеда.  

Зи дердер пара я, аман МустIафа 
Уьзуькъара хьана чIугунва жафа.  
Чи уьлкведай атанва зун са къариб 
Стха ахкун патал  ийимир зун айиб.  

Меккедин дагълариз зун гьакI атана 
Балагьар жезвайди якъин кьатIана.  
Кьве балани туна зун гьа дагълариз 
Векь нез фенай нек хьун патал  шарагриз.  

И кафирриз зун гьанаваз акуна 
Катиз хьанач эхир абру зун кьуна.  
Чуьнуьх жедай хьаначир заз са мажал  
Стхадин дерт чIугвазвай писди тир зи гьал.  

Стха терг авур инсандин за гун сурагъ 
Рекьидалди алатдач рикIелай тагъ.  
Стха терг авур кас нагьакьанди жеда 
Виридалай акьалтIай алчах жеда.  

Стха инсандин рикIин пини гъери я
Мални мулкни я, бахчани вири я.  
Заз кIандай са югъ заз муьгьлет хьанайтIа 
Балаяр ахквадай рухсат ганайтIа.  

Сарар авач векьер тIуьна хьурай тух 
Ялгъуз авай куьрпейрин къвезва язух.  
Я Расулуллагь, ваз аян хьурай къе 
Зи рикIин дердериз дарман хьурай къе.  

ГъвечIи балайрал  кьил  чIугваз хъфин зун 
Зи агьвалатдикай абруз хабар гун.
МустIафадиз и гафар ван атана 
Мубарак вилер накъварив ацIана.  

Ахпа лагьана чувудриз зи гаф яхъ
Жейран заз багъиш ая къачу куь гьахъ.  
Кафирар икI са икьрардал  атана 
Жейран Расулдин ихтиярдиз гана.  

Дерт рикIеваз жейран гьат хьана рекье 
ГъвечIи балайрин дердер аваз рикIе.  
ЧIемерукдай акъатнавай хьел  хьтин 
Дагълара гар  яз дереда сел  хьтин.  

Вилерилай сел  хьиз накъвар къвез хьана 
Куьрпе балайрин дерт эх тежез хьана.
Ахгакьна балайрив къати гар  хьана 
Гишин бицIекар акуна тIар  хьана.  

РикI алай балаяр я куьн дидедин 
Нек гуда квез вич дад  галай виртIедин.  
Мадни чир хьухь гила куьн етим хьанва 
ГъвечIизамаз каш чIугваз лигим хьанва.  

Балайри лагьана чаз хуб гуж хьана 
Аман диде лагь ви душман вуж хьана.
Лагь кван вал  атайди вуч тегьер хьана 
Чна хвайи некIедикай зегьер хьана.  

Балаяр куь диде лап кIеве гьатна 
Кат хъхьанач кафиррин гъиле гьатна.  
Аллагьдивай тIалаб авурла дилек 
Гьахъ Пайгъамбардикай хьана заз куьмек.  

Шехьиз-шехьиз кашар, мекьер авуна 
Дидедин язух балайри чIугуна.  
Диде ви нек хьана хьи мад  чаз гьарам 
Пайгъамбардиз чи мецелай лагь салам.  

Ан Расулуллагьдиз чун къурбанд  хьурай 
Аллагьдизни чи ялвардин ван хьурай.  
Зун хъфизва ахквада мад  иншааллагь 
Квез куьмек хьуй регьимлу тир Сад  Аллагь.

И гафар лагьана элкъвена кьулухъ 
ГьикI кIеве гьатнатIа аку мад  язух.  
Кафиррин чIехида итим ракъурна 
Рекьел  шмуд  ракь эцигун буйругъна.  

Рекьел  ракьар эцигна хъфена чеб 
Мад  къазадик акатна гьайван ажеб.  
Пайгъамбардив ахгакьдалди мукьвара 
Жейран гьат хьана кафиррин ракьара.

Аллагьдиз ялвариз шехьзавай гьайван
 - Я ребби, Ваз къвезвачни зи язух ван.  
Алемрин сирер чидайди са Вун я 
Расулдин чина уьзуькъара зун я.  

Зи дердиниз дарман ая я Гьаким 
Зи балаяр амукь тавурай етим.  
Жейран хьана ракьара шехьиз кьве вил  
Аллагьди куьмек ракъурна Жабраил.  

Лагьана гьа жейран ракьарни галаз 
Ахъая хабар це тадиз Агьмадаз.  
Хтана жейран вилик Аллагь лугьуз 
Зи гьал  аку я Расулуллагь лугьуз.  

Зун айиб мийир лугьуз геж хтана 
Зи кьилел  ихьтин агьвалат атана.  
Чувудриз акуна жейран хтайди 
Пайгъамбардихъ аламатар авайди.  

ЯхцIурни чеб санлай мусурман хьана 
Астагъфирна вирида иман гъана.  
Пайгъамбарни асгьабияр шад  хьана
Гъамуникай вирибур азад  хьана.  

Кафирар аку дин гьикI кьабулнатIа
Сад  Аллагьди абур квел  машгъулнатIа.  
Жейранни хъфена балайрин патав 
И агьвалат агакьар хъувуна чав.  

Инал  вакъиани чи хьана тамам 
МустIафадин руьгьдиз хьуй агъзур салам.  
Кхьейдазни кIелайдазни гайидаз яб 
Вирибуруз Аллагьди гурай суваб.

Зикир
Я Аллагь, Ви къуват, къудрат пара я 
Гьар са муъминдин дердиниз чара я. 
Хуьх Вуна чун Жегьеннемрин цIаяркай 
Пай це Вуна чаз Женнетрин паяркай. 

Ви рикIин дуст Мугьаммадан гьуьрметдай 
Чка це чаз Фирдавусдин Женнетдай. 
Багъиш ая чавай хьанвай кьван гунагь 
Чи умуд атIумир Вуна, я Аллагь.

Жегьеннемрин къати цIаяркай яман 
Хуьх Вуна чун мягькем авуна иман. 
Ваз минетзава чна юкъузни йифиз 
Къативал гумир Вуна чи нефсериз. 

Кьисмет ая чаз бул гьалал тир рузи 
Я Аллагь, чи амалрилай хьухь рази. 
Вилерал нагъв алаз ийизва минет 
Къиямат юкъуз гумир Вуна чаз дерт. 

Чи девирди гьакI пис рекье туна чун 
Регьимрикай хкуд мийир Вуна чун. 
Женнетда Магьмуд я цаварал Агьмад 
Чи куьмекдив агакьара Мугьаммад. 

Акъуд ая чи хивяй тахсир гунагь 
Пис крарлай на гъил къачу, Я Аллагь. 
Я Аллагь, Вуна чи умуд атIумир 
Жегьеннемрин цIаярин азаб гумир. 

Я Аллагь, Вун гьам Рагьим я, гьам Гъафур 
Кьабул ая дуьаяр чна авур. 
Я Аллагь, чун Ви чина уьзягъ хьурай 
Ахир макан чаз Женнетдин багъ хьурай. 

Женнетдин няметрикни чи пай хьурай 
Зикир ийиз чун мелекриз тай хьурай. 
Чи тIалабун кьиле фирай, я Амин 
СамигIул Басир, я Раббал гIаламин.

ЛИФРЕННИ ЧИНЕРУГДИН КЬИСА

Яб це гила квез виридаз хьуй хабар
Са агьвалат алемдиз хьайи ашкар.  
Пайгъамбарди рагъданин капI авуна 
Салам гана гъил  чинилай чIугуна.

Акуна эрчIи къвалал  лиф элкъезва
Ацукьна Расулдин метIел  рахазва.
Лагьана: «Я Расул, тIалабда пара
Чуьнуьхара зун дердиниз ая чара.

Са чинеруг зи гуьгъуьниз атанва 
Зи чан къачунин къастунив ацIанва.
Балаяр гишила рекьидачни бес?
Зи япара ава абурун язух сес.

ЧуьнуьхдачтIа ихтияр це катин зун
Кьакьан, четин къаяйрив агатин зун».
Пайгъамбардиз хьайила ихьтин ванер
Накъварив ацIана а чIулав вилер.

Гъил  вегьена Пайгъамбарди чурудиз
Лагьана: «Атана гьахь зи хурудиз.
Виш агъзур чинеруг хьайтIани вахгудач
Зи кьил  гуда, душман за вав агуддач».

Хвешиз гьахьна лиф Пайгъамбардин хилез
Сад  Аллагьдин такъдир акунани квез?
Са чинеруг атана тадиз цавай
Чилер-цавар агь ийиз зурзурзавай.

Лагьана: «Я Расул, чуьнуьхмир зи гъуьрч
Аллагьдизни и кIвалах хуш жедач гьич.
Юкъуз-йифиз зун гьавада къекъвезва
Акъваз тийиз гьадан гуьгъуниз къвезва.

Ам зи гъуьрч я чуьнуьх ийимир закай
Зи балайриз рузи жеда гьадакай.
Ругуд  баладин вил  ала рекьел  зи
Лиф зав вахце хер ийимир рикIел  зи.

Расулди лагьана: «Са хеб гун за ваз
Минетзава и лиф багъиш ая заз».
- Заз герек туш садрани лапагдин як,
Ахьтин якIар  недай хесет квай туш чак».

Расулди лагьана: «Гьич текъвез гьайиф 
Зи якIукай къачу заз хьурай и лиф.
Бес инсандин якIун лезет пара я
Икьрардал  ша им чи кьведан ара я».

Чинеругди яб гузвай и гафариз
Пайгъамбардин хиял  фена яргъариз.
Рази хьана гъиз туна хци чукIул
Асгьабийрин чанара гьатнавай фул.

Аллагьдин къудрат гъваш жуван акьулдиз
АтIун къадагъа авунвай чукIулдиз.
ЧукIул  чIугуна Пайгъамбардин гъилелай
АтIанач гьакI цIуьдгъуьн хьана винелай.

ЭрчIи гъилив гуьцIна чукIул  илисна
ЗатIни атIанач чукIулди силисна.
ГьикI атIудай чукIулдиз рехъ тагайла
Аллагьдин патай мергьямат авайла.

Лиф хиляй экъечIна Жабраил  хьана
Чинеруг югъвана Микаил  хьана.
Кьведани лагьана: «Аллагьдин Гьабиб,
Вун я вири дердерин дарман – ТIабиб.

Вун паталди халкь хьанва вири алем
Цавар, чилер, инсанар, чинер бегьем.
Чнани ви аламатар кьатIанавай
Ви шафаатдикай къачуз атанавай.

Шафаат це анбияйрин чIехиди
Аллагьдизни виридалай кIаниди.
ФагIилатун, ФагIилатун, ФагIилат
Гъваш Мугьаммад  МустIафадиз Салават.

Зикир
Аллагьдин Салат-Саламни ваз хьурай
Я Расул, чун шафаатдик кваз хьурай.
Я Аллагь, дуьз фикирар тур чи кьиле
Чун садрани твамир шайтIандин геле.

Чна ийизвай тIалабунни гьа им я
Я Сад Аллагь, Вун Гъафуру-РрахIим я.
Ви ажугъдик чун кутамир, я Аллагь
Жегьеннемра на чун кумир я Аллагь.

Гьар са чIавуз Вакай кIанда чаз аман
Рекьидайла кьисмет ая чаз иман.
Шагьадат гаф алудмир чи рикIелай
Алудмир чун Исламдин дуьз рекьелай.

Чи дуьаяр Ви дергагьра хьуй кьабул
Ибадатдал ая Вуна чун машгъул.
Я Рабби, я Рабби, я чIехи Аллагь
Тек са вун я чи эхир йикъан Панагь.



43

Кьисмет ая чаз гьар чIавуз сабур хуьн
Диндин рекье инсанвилин абур хуьн.
Чун мелекрин истигъфардикай хкудмир.
Жегьеннемрин цIаярни чав агудмир.

Фанадин девлетрал чун кьару мийир
Магьшердин къуз чи чанар яру мийир.
Гъил къачу Вуна чавай тахьай купIарилай
Вири муъмин итимрилай, папарилай.

Чун ажузбур Вуна халкьнавай лукIар я
Рабби Ваз чи рикIерикай хабар я.
Югъди-йифди минетзава чIугваз агь
Чи гунагьар багъиш ая, я Аллагь.

Рабби Вун я, Бакъи Вун я шак авач
Ви чилелай катдай маса рак авач.
Ирид цавар, ирид чилер Вибур я
Рагъни варзни, вири гъетер Вибур я.

Экуь йикъар, мичIи йифер Вибур я
ТIурфанарни чIулав цифер Вибур я.
Чими гатфар, къайи хъуьтIер Вибур я
Кьураматар, чIехи гьуьлер Вибур я.

Къияматда гьикI жедатIа мад чи гьал
РикI шехьзава жердавай ажал мукьвал.
Я Аллагь, чаз Женнетда макан хьурай
Ваз чи язух тир ялвардин ван хьурай.

Гьар са касдиз Къадир Вун я, я Гъафур
Кьабул ая дуьаяр чна авур.
Я Гъаний, я Рауф, Магьир, я БатIин
Чи дуьаяр кьабул ая Вуна, Амин!

Гьам я мискин Гьажидин рикIин дилек
Кьабул ая, я Зулжалал, я Халикь.
Бязи инсанри и крар кьатIудач
Валлагь, чна Вакай умуд атIудач.

Я Аллагь, Ваз чи ялвардин ван хьурай
Чаз Фирдавус Женнетда макан хьурай.
Амин, Амин, Амин, Амин, я Аллагь
Ла илагьа иллаллагьу, я Аллагь.

 ИСЛАМ КЬАБУЛАЙ ЯГЬУДИ

Пайгъамбардин аламатар лугьун мад  
Яб гузвай вири инсанар хьурай шад.  
Ван хьайила гьар са муъмин инсандиз 
Къуват гуда гьакI диндизни имандиз.

 
Са агьвалатдикай за квез хабар гун 
Мавлиддин суьгьбетдал  мад  хуькведа чун.
Квезни чир хьуй мавлид  гьихьтин затI ятIа 
Мавлид  гайидан эхир гьикI жедатIа.  

Багъдад  шегьерда са кас аваз хьанай 
Уьмуьрда хийирлу крар акваз хьанай.  
РабигIул-аввалдин вацра гьар йисуз
Адет хьанвай Пайгъамбардин мавлид  гуз.

Пайгъамбардин рекье хьанай кьилни чан
Халкьдиз гудай бул  садакьани игьсан.  
Са ягьуди къунши адахъ авай кьван 
Ислам эгьлийрин тир ам кIеви душман.  

Чувуддин папа лугьуда: «Я итим, 
Къуншиди ийизвай вуч сувар я им.  
РабигIул-аввалдин вацра инсанар 
КIватIиз гузва еке тIуьнар, игьсанар.  

Итимдини лугьуда папаз вичин 
Адахъ Набий ава нурлу галай чин.  
Агьмадул-Мухтар я адан михьи тIвар  
Динул-Ислам дуьньядиз авур ашкар.  

И вацран цIикьвед  лагьай иснейн йифиз 
Атана ан гьуьрметлу кас дуьньядиз.  
Дидедилай хьана ам варз хьиз тамам
Нур чIкана шад  хьана жумла алам.  

Гьа гьуьрметдай сувар ийизва ада 
Гьар са касдиз бул  тIагIам гузва ада.  
Итимдивай папаз ихьтин ван хьана 
Пайгъамбар вилелди акваз кIан хьана.  

МустIафадин нур вилериз карагна 
Вич вичел  алачиз са гьал  къарагъна.  
Хуш хиялри тухвана паб яргъариз 
Мугьаммад  рикIеваз фена ахвариз.  

Пайгъамбар ахварай акуна адаз 
Вичин вири асгьабиярни галаз.  
Им вуж я, лагь? - папа хабар кьаз хьана 
Зазни кIандай ихьтин Наби заз хьана.  

Жаваб гана папаз Мугьаммад  я ам 
Женнетда Магьмуд, цава Агьмад  я ам.  
Ан Гьабибдиз салам гана и папа
Хуш жавабдин ванер гьат хьана япа.  

Я Расулуллагь, - лагьана къвазна паб 
Белли лугьуз, Расулди гана жаваб.  
Шехь ийиз папа лагьана, я Расул  
Вун СултIан я, зун лукI яз ая кьабул.  

Нурдин мяден яз вахъ хуб эдеб ава 
Заз белли лугьунихъ вуч себеб ава.
Лагьана адаз чIехида Набийрин 
Рагьмет алайда вири асгьабийрин.  

Ашкъидал  салам гана шад  хьана зун 
Гьавиляй Худадини хкажна вун.  
Аллагьди иман кьисмет авуна ваз 
Дуьнья амай кьван жеда вун захъ галаз.  

Расулдивай ван хьана имандин тIвар 
Паб уях хьана квахьна михьиз ахвар.  
Ашкъиди рикI куз къарагъна меселай 
МустIафадиз дуьа кIвахьиз мецелай.  

Ахъайна гъуьлуьз ахварай акурди 
Дин Исламди вични гьанихъ чIугурди.  
Гъуьлуь лагьана: «Я паб, акуна зазни 
Гьа рекье чан гун кьисмет хьуй кьведазни.  

Зун раханва ахварай гьа инсандив 
Зи рикI ацIанва нурдивни имандив.  
Ан Расулдихъ ягъунва чун рикIивай 
Мад  къакъатдач чун Исламдин рекьивай.  

Сад  Аллагьдиз мад  ибадат ийида 
Мавлидар гуз игьсанар адет кьада.  
Итимни паб и кардал  икьрар хьана 
И вакъиа халкьариз ашкар хьана.  

Мавлиддиз авурвиляй гьакI гьуьрметар 
Имандикай хьана абруз кьисметар.  
КIанзаватIа квез иман мягькем хьана 
Мавлид  кIела Пайгъамбар рикIел  гъана.  

И вакъиа иналди хьана тамам 
Пайгъамбардиз ая гьакI Салат-Салам.

 Зикир
Сад Аллагьдин Салат-Салам ваз хьурай 
Чунни Аллагьдин незирдик кваз хьурай. 
Аллагь на чун имандивай къакъудмир 
Пак тир ктаб Къуръандивай къакъудмир. 

Я Аллагь, чи гунагь, тахсир пара я 
Шариатдин рекье уьзуькъара я. 
Я Аллагь, чна Ваз ялвар ийизва мад 
Жегьеннемдин цIувай ая чун азад.

Ви тIвар кьуна эверайла гьай це чаз 
Женнетрин няметрикайни пай це чаз. 
Гьар са чIавуз чи тIалабун гьа им я 
Я сад Аллагь, Вун Гъафуру-Ррагьим я. 

Я Аллагь, на Ви Мергьямат чаз ая 
Гьар чIавуз чун Ви рагьимдик кваз ая. 
Гьар са кардиз Къадир Вун я, я Гъафур 
Кьабул ая дуьаяр чна авур.

Чаз ахъаймир Вуна Жегьнемдин ракIар
Къуй шад хьурай Ви ажуз, юхсул лукIар.

 ПАЙГЪАМБАРДИН МИГIРАЖ

Инихъ ша кван ашкъидин цIу кайиди 
Ашкъидин цIа кана лигим хьайиди.  
Ашукь ятIа ашкъидин цIа куй ви рикI 
Килиг Расул  мигIраждиз фенайтIа гьикI.  

А Нурани кас, гьуьрмет авай вине 
Кябедин патав гвай Меккедин къене.  
Аллагьдин тIвар  эзбер ийизвай зикир
Аллагьди Жабраилдиз гана эмир.  

Женнетдиз алад  са цIилни таж гваз 
Хъша гьанай жувни са Буракь галаз.  
А Гьабиб акьахна атурай гьадал  
Аршдал  сейр авурай Зав рахун патал.

 
Жабраил  фад  Женнетда хьана гьазур 
Векь нез авай Буракьри яхцIур агъзур.  
Арада са Буракь авай нарагьат 
Незвач, хъвазвач амачир чандихъ тIакьат.  

Вилин накъварикай хьана бегьем сел  
Таквадай хер алай гьайвандин рикIел
Жабраилди хабар кьуна: «Вучиз вун 
Шехьзава икI, чан авани юкьва цIун? 

Ви юлдашар нез, хъваз шад  яз къугъвазва 
Лагь вуна заз куьн фикир на чIугвазва?»
- Я Амин, икI яхцIур агъзур йис хьана
Дерт къати жез зи гьал  мадни пис хьана.  

Са ажайиб ван хьанай зи япариз
Килигна зун эрчIи, чапла патариз.  
Я Мугьаммад, лугьуз сада эверна 
Гьа тIваруни заз икI зурбаз эсерна.  

Гьа чIавалай ашкъидин цIа канва зун 
Гьа тIварунал  рикIяй ашукь хьанва зун.  
РикIин къене цIрана зи пи михьиз 
Ванцел  ашукь хьанва такунмаз вилиз.

Женнет кьилиз ашкъиди дар авунва 
Зи кар, пеше икI агьизар авунва.  
Гьакъикъат я зун Женнетда авазва 
РикIяй за Жегьнемдин азаб чIугвазва.  

ИкI къвез хъфиз хьайитIа йисар шумуд  
Яшамиш хъижедай захъ амач умуд.  
Жабраилди лагьана хьи, я Буракь, 
Гъам, хажалат хъийимир вуна нагьакь.  

Гьидан рикIе аватIа ашкъидин цIай 
Сад  Аллагьди гуда адаз Вичин пай.  
Захъ галаз ша ви дерт бегьем ийин за 
Ви рикIин хирериз мелгьям ийин за.

Буракьни гваз Жабраил  фад  хтана 
Жанаби Агьмадаз мугьман атана.
Аллагьдин саламар ваз я, МустIафа 
Ви Мубарак хатурдизни хьуй сафа.

 
Лугьузва атана мугьман хьурай заз.  
Зи ашкъинай сейр авурай девран яз.  
Къе йифиз ашкар жеда алемдиз гьакъ 
Аллагьди квез вичин дидар чирда гьакI.  

Замзамдалди ацIана гуьгьуьл  макан
Аршдиз къвезва лугьуз Расул  яз мугьман.  
Муьжуьд  Женнетдинни ракIар  ахъайна 
Алемдин винел  рагьметар ракъайна.  

Ша мураддихъ агакь вун, я МустIафа 
Вун вилив хуьз асгьабийри яз сафа.  
Женнетдай гъанва за къе ваз са Буракь 
Аллагьдин эмирдалди я хьухь чIалахъ.  

Пайгъамбар чкадлай къарагъна вичин 
Тажни кьилел  эцигна хьана кIвачин.  
Атана Жабраил  вилик Буракь гваз 
Я Расул, вун ша лагьана захъ галаз.

Жибрилдихъ галаз рекье гьат хьана ам 
Къудусдив агакьайла вегьена кам.  
Анбияар вири вилик экъечIна 
Пайгъамбардиз икрам ийиз эгечIна.  

Ахпа мигьрабдихъ къачуна сифте кам 
Анбияйриз, Арвагьриз хьана имам.  
Кьве ракат капI авуна суннатар яз 
Аллагьди гьакI эмирнавай тир адаз.  

Йифиз акъваз тийиз девран авуна 
Ирид  цавар къекъвез сейран авуна.  
Гьар садакай дуьз менфягIат хкудна 
Атана икI Сидридив вич агудна.  

Им Жабраилдин акъваздай макан тир 
Нуьгьан гими акъвазай хьтин майдан тир.  
Жабраил  акъваз хьана чкадал  вичин 
Пайгъамбар рахана адахъ галаз чин.  

Инлай анихъ чидач заз фидай рекьер 
Зун гъариб я гьикI жеда зи гьал-тегьер.  
Жабраилди лагьана хьи, я Гьабиб 
И чкайра гьисабмир вун яз Гъариб.  

Вун паталди халкьнава дуьнья-фелек 
Инсан, чинер, Женнетни гьуьри, мелек.  
Иналди мад  бегьем хьанва зи мензил  
Кам къачудай ихтияр заз амач гил.  

Заз икI эмир ганвайди я Зулжалал  
ГьакI тапшурмишнава Сад  Аллагьди чал.  
Я Расулуллагь, за ваз гьикI лугьуда 
Зерре кьван вилик фейитIа зун куда.

 
Пайгъамбарди лагьана мад  жув акъваз 
ЧIехи тир Аллагьди куьмек гуда заз.  
Аллагьдин рекье ни эцигайтIа чан 
Эхир адаз гьатда дердинин дарман.  

Сифтедилай ашкъи хьанва заз себеб 
Ашкъидалди туькIуьн герек зи метлеб.
Ашкъидин цIай гьисаб мийир серсер яз 
Белки чан гун и рекье са тегьер яз.  

КIанзаватIа къияматдиз цIувай хуьз 
Ашкъидал  дердинал  лагь Салават дуьз.

 РАФ-РАФ (БУРАКЪ)

Жибрилдихъ галаз рахайла кьве гаф 
Саламар гана акъвазна раф-раф.  
Къачуна фена кьве дуьньядин Нур 
Легьзедин къене Сидрида гьазур.

Аку цавун халкь ибадатдава 
Гьар сад  са жуьре итIагIатдава.  
Садбуру тагьлил, садбуру тамжид, 
Садбуру тасбихI, садбуру тахIмид.  

Садбур рукугIда, садбур къиямда
Садбур саждада гьар  са аямда.  
Садбур ашкъидив байгьуш хьанава 
Садбур ашкъинай сархуш хьанава.

Цаварэгьлияр кIватI хьанва тамам 
МустIафадиз гуз гьуьрметни икрам.
Агъзур хвашкалди Агьмад  лагьана 
Шафаатрин Хан Магьмуд  лагьана.  

Вирида тебрик авуна мигIраж 
Мубарак ийиз гьуьрметвилин таж.  
Гьал  девран майдан вид  я къе йифиз 
Ширин суьгьбетар вибур я йифиз.  

Виликанбур агакьнач суьгьбетдив 
Лайихни хьанач ихьтин гьуьрметдиз 
Вирдалай элячI ийиз фена ам.  
ЧIехи тир Гьазретрив агакьна ам.  

ЛавхIул-махIфуздив фена Падишагь 
Расулдихъ галаз рахана Аллагь.  
Виридалайни кIаниди рикIиз 
Ви дережа хкажда за мад  виниз.  

Йифиз юкъуз къваз тийиз кIаниди 
Даим Зун акваз кIанз рикI кайиди.  
Ша зи Гьабиб Зун вал  ашукь хьанва 
Вири халкьар ваз уммат яз ганва.

Лагь ви рикIе гьихьтин мурад  ава 
Дердиниз ийин За агъзур дава.
Расулди лугьуда: «Рабби-Ррагьим 
Чун тахсирлу я, Вун я хьи Карим.

Бес зайиф умматдин гьикI хьурай гьал?
Ви регьимдик тахьайтIа цIун юкьвал? 
КичIе я заз абур Жегьнемра куз 
ЧIуру крар гзаф жезва гьар  чIавуз.

Я Илагьи, зи минет гьам я Ваз 
Абур ракъурмир Жегьнемрив мукьваз».  
Аллагьдин патай атана са сес 
АхIмадан уммат За багъишна квез.  

Умматар За ваз ганва хьи Гьабиб 
Женнетни гьабуруз жеда хьи насиб.  
Вуч затI я завай кIан хьайиди ваз? 
Гъапавай накьвадин гьайиф чIугваз.  

Атанани лагь гила вун ЛатIиф? 
Вири алем вун паталди Шериф.  
Зи нурдикай ваз ганва гьелбет зар  
Зи тIварцIихъ галаз гилигна ви тIвар.

ЛА ИЛАГЬА ИЛЛАЛЛАГЬ-дихъ гала
МУХIАММАД РАСУЛУЛЛАГЬ алава.
Аллагьдин эмирдалди гьа йифиз 
Хтана Пайгъамбар мад  вичин кIвализ 

Асгьабри лугьуз хьана и мигIраж 
Ваз мубарак хьуй кьилел  алай таж.  
Чун ви умматар я чи Шагь я вун 
Къияматдин къуз чаз Панагь я вун.  

Ви уммат хьун чи кьилин девлет я 
Шафаатдик хьун чIехи гьуьрмет я.  
Я Илагьи, Мугьаммад  паталди 
Дердерин дарман Агьмад  паталди.  

Эвлияйрин накъварин хатурдай 
Аллагь рикIеллай ксарин хатурдай.  
Тахсирлу, аси лукIварин гунагь 
Гъил  къачу багъиш ая, я Аллагь.  

Лайих лукIварин таяр ая чун 
Женнетэгьлийрин туьшер ая чун.
ГIафв ая гунагь Вуна чаз хьайи 
АхIмадан гьуьрметдай чахъ рикI кайи.  

Я Илагьи, тамир Вуна чун сугъул  
Вирида Амин лагь хьурай кьабул.  
Умматрилай АхIмад  хьурай рази 
РахIматуллагьи гIалайгьим Къази 

КIанзаватIа Жегьнемрин цIувай хуьз 
Ашкъидалди лагь и Салават дуьз.

ПАЙГЪАМБАРДИН КЬИНИКЬ
 
I – КЬИЛ
Ша зи патав ашкъидиз вафалу хва 
Ша инихъ эй марифат авай заха.  
Ихьтин таъсирлу гафар гун ваз хабар 
Дердиналди лугьун ийиз агьизар.  

Нагъв алахьиз кьежирай чи вилерни 
ЦIийи хъийин чна куьгьне хирерни.
Вич паталди шехьайтIани тахквадай 
Халис ашукь дустун къайгъу чIугвадай.  

Риваятра ава ихьтин са хабар 
Фани-мулкунлай фена диндин устIар.  
Вахт хьана дуьньядилай фена сефер 
Чина ракъин нур авай пелни къемер.  

Диндин СултIан патал  накъвар авадрин 
Гьадалди Жегьнемрин цIаяр хкадрин.
Пудкъанни пуд  йисаз гьахьнавай ХIабиб 
Гьам Шариф я, гьам ЛатIиф, гьамни ТIабиб.  

Жабраил  Аллагьдин патай эмир гваз 
Атана суьгьбетна Расулдихъ галаз.  
Лагьана ваз Аллагьди гана салам 
Гьар са кардикай хабардар язва ам.  

Зун вичихъ рикIивай цIигел  хьанва лагь 
Вич за жуьмле элдиз регьбер къанва лагь.  
И гафарин Расулдиз атанва ван 
РикI дарих яз гуьгьуьлни хьана пашман.  

Ан мубарак вилерлай фена накъвар 
Гъам чIугваз шехьна гьакI накьварни къванар.  
Гъамлу яз хтана ацукьна къулав
ФатIима фад  агатна адан къвалав.  

Лагьана: «Я зи буба чан, гьикI я гьал? 
Кефсуз яни, гьи чкада ава тIал?» 
Жаваб гана: «Я ФатIима кузва чан.  
Дустуниз хьун кIанзава закай мугьман».  

ТIаваф ийиз гьуьжреда асгьабияр 
Шехь ийиз акъваздай къалин жергеяр.  
Гьар пакамахъ Билалаз хьанвай адат 
Алемдиз хийир лугьуз ядай Салат.  

Са пакамахъ элкъвена кьулухъ Билал  
Ви рикIик вуч кватIа лагь, я кас гьалал.  
МустIафади лагьана хьи, я Билал  
Заийиф я зун хъсанзавач къе зи гьал.

 
Абубакраз лагь акъвазрай яз имам 
Асгьабияр гьадаз табий хьуй тамам.  
Билала хтIунна сарых кьилелай 
Иви кваз накьвар алахьна вилелай.  

Шехьиз, шехьиз Билал  хтана кьулухъ 
Асгьабийриз атана адан язух.  
Абубакра капI ийиз гъилер кьуна 
Шел  хуьз тахьана вичин вилер кьуна.  

Мигьрабдихъди фена ам вич чIугуна 
Расулдин чка ичIи яз акуна.  
Агь акъатна хуьз алакьнач мад  кьарай 
Халкьарин арада гьатна шел, гьарай.  

МустIафади лагьана яхъ къарагъин 
Гьазур элдин вилик за хитIаб ийин.  
Ажалди квекай авуртIани зун чара 
Аллагьдивай тIалабзава за пара.  

Зикир ийиз эзбер ийин гьадан тIвар 
Кьиникь галаз яратмишнава халкьар.  
Квезни чир хьухь и дуьнья чаз фана я 
Сад  Аллагь даим я, гьамишалугъ я.  

Ахпа асгьабийриз насигьат гана 
Аллагьдиз зикир ийиз салат гъана
КIанзаватIа Къияматдиз цIувай хуьз 
Ашкъидал  дердинал  лагь Салават дуьз.  

Аллагьдин Салат-Салам хьуй вахъ галаз 
Я Расул, чун Женнетдиз твах жувахъ галаз.

II - КЬИЛ
РикI михьи, пак кас агакьна камалдив 
Садавайни гьуьжет хьанач ажалдив.  
ГьакI алатна вичин хьайи кьван уьмуьр 
Умметрикай, умметрикай тир фикир.  

ЖезвайтIани вичин лап эхир нефес 
Вирибуруз къвезвай адан язух сес.  
Я Илагьи, рузи гайи чун патал  
Умметрилай гъил  къачу на зун патал.  

За вавай ийизвай тIалабун я им 
Вун я АхIад, Вун я РахIману-РрахIим.  
Я Аллагь, зи ялвардин сес ваз хьурай 
Зи умметар ви рагьимдик кваз хьурай.  

Зи умметрин язух, фикир къвезва заз
Абур ракъурмир шайтIандин гелеваз.  
Ваз лайих тир лукIварикай хьуй абур
Я Карим, Я ГIазим, Рагьимни Сабур.  

Нефс себеб яз пара хьанва чаз гунагь 
РикI дарих яз чIугвазва хьи чна агь.  
Ваз лайих тир хьанач хьи мад  чахъ амал  
Бул  гунагьар кIватI хьанва къе чи кьамал.  

Ви Рагьимдикай кIанда чазни игьсан 
Вун Падишагь я тахьанвай гьич нукьсан.  
Ван хьухь гила гьикI ганайтIа а Жалил  
МустIафадиз Пайгъамбарвал  яз далил.  

Къуръанда тIвар  къейд  авунва, я Карим 
Лагьанва алемриз жеда вун ГIазим.  
Искид  жедай алай пек-партал  адан 
Цуькведилай экуь, михьи тир виждан.  

Инсанвилин гьиссерив ацIай гуьгьуьл  
Мез ширин, кьил  илимрив ацIай са гьуьл.  
Чан-рикI ийиз, кьеняткарвал  тир кIвалах
Незвайди мухан фу, чидачир дамах.  

Даим Аллагьдин тIвар  ийидай зикир 
Гьам хъсан, пис гьадаз ийидай шукур.  
Аллагьди лагьанай за ваз девлет гун 
Дагъларикай ийида къизил-алтун.  

Гьабибди лагьана вун гьахъ Къази я
Уммат патал  зун авайдал  рази я.  
Уммат патал  эхда мадни зегьметар 
Зи умматриз лайих хьуй ви рагьметар.  

Мадни зи тIалабун гьам я, я Къадир 
Зи умматрин крар ая на туькIуьр.  
МустIафадиз чка ая, я Карим
Фирдавус Женнетда РахIману-РрахIим.  

Чунни гьадан дидардикай хкудмир 
Ви няметрикай чаз дарвални гумир.  
Агьмадан нурарикай чун, я Агъа 
Мугьаммадакайни чун тахьуй яргъа.  

КIанзаватIа Къияматдиз цIувай хуьз 
Ашкъидал  дердинал  лагь Салават дуьз.  
Аллагьдин Салат-Саламни ваз хьурай 
Я Расул, чун шафагIадик кваз хьурай.

Ill - КЬИЛ
Алемдин дамах фена дуьньядилай 
Им адет я авай Сад  Худадилай.  
АсхIабияр квез амукьрай аманат 
Зи умматар куьне ийимир хиянат.  

ИкI лагьана нагъв атана вилерал  
Халкьариз хажалат хьана чилерал.  
Гьасанни Гьусейн эцигна метIерал  
Алтадиз капашар кьуна гъилерал.

И кIелерни квез амукьрай аманат
Килиг, ийиз тахьуй куьне хиянат.
Эвера зи патав ша лагь Билалаз
Пар эцигна балкIандал  акьах къемаз.  

Гьалал  паб Айиша, руш ФатIима яз 
Зи мукьвабур амукьрай аманат яз.  
Билалаз лагь гьакIни гурай заз салат 
Алиди чуьхуьдай эциграй заз яд.  

Абубакра авурай кпIунин ният 
Асгьабияр квез амукьрай аманат.  
Терезидин сагъ патавай ацукьда 
Забанияр кьаз галчIуриз амукьда.  

Умматрихъ виридахъ и дерт галукьда 
Зи умматар квез амукьрай аманат.  
Абубакраз лагьана фанадин пIир
Виран жедайди я дуьньядин эхир.  

Фирдавус-АгIла куь эхир макан тир 
Асгьабияр квез амукьрай аманат.  
КIанзаватIа къияматдиз цIувай хуьз 
Ашкъидал  дердинал  лагь Салават дуьз.  

Аллагьдин Салат-Саламни ваз хьурай 
Жегьнем цIаяривай чун яргъаз хьурай.

 

 IV - КЬИЛ
Дуьньядин Шагь хтана гьахьна кIвализ 
Дарих тир кIвалевайбурни шехь ийиз.  
ФатIима шехьзавай нагъв къвез вилерал  
Бубад  гардан кIевиз кьуна гъилерал.  

Шехьиз-шехьиз лагьана чан зи буба 
Зи гуьгьуьлдин машгъулат, аман буба.  
Вун рекьимир ви паталай рекьин зун 
Вун сагъ амукь валай къурбанд  яз фин зун.  

МустIафади лагьана, ФатIимат чан, 
Накъвар михьа шехь ийимир дад  аман.  
ИкI лагьайла ацIана вичин вилер 
Гьина ава лагь на зи куьрпе кIелер.  

Гьасанни Гьусейн зи патав атурай 
Гьабур акваз зи рикIин тIал  атIурай.  
Бубад  патав гваз хтана аялар 
МустIафадин рикIин михьи хиялар.  

Лагьана: «Я буба, гьикI я къе ви гьал?
Вун акваз артух жезва чи рикIин тIал.  
Чи вилериз къе икI аквадалди вун 
Xyб тирни дидеди ханачиртIа чун».  

И арада атана мад  Жабраил  
Аллагьдин патай салам гваз кьуна гъил.  
Гьал  гьикI ятIа хабарар кьазва вавай 
Вуч тIалабун аватIа лагь мад  завай.  

Вичивай за тIалабзава умметар 
Тек гьабур я зи рикIевай ниятар.  
Жабраил  мадни хъфена, хтана 
Аллагьдин патай хуш саламар гъана.  

Лагьана Аллагьди ваз мад  алхишна
А язух умматарни ваз багъишна.  
Вири анбияъри Магьшердин юкъуз 
Ялварда хьи аман чи нефсер лугьуз.  

Са Мугьаммад  Гьазретди ахьтин чIавуз 
Алхишда – уммати, я уммат - лугьуз.  
Уммат ятIа ферзер кьиле твах тамам
Ашкъидал  лагь Ассалату ва-ссалам.  

КIанзаватIа Къияматдиз цIувай хуьз 
Ашкъидал  дердинал  лагь Салават дуьз.  
Аллагьдин Салат-Саламни ваз хьурай 
Я Расул, чун ви дуьадик кваз хьурай.

 V - КЬИЛ
КIвалин къеняй экъечIна хьи Жабраил
Аллагьдин эмир гваз къведа ГIазраил.  
Къецелламаз фикир гуз кIвалин къенез 
Лагьана МустIафа мугьман я зун квез.  

КIвализ гьахьдай гузвани лагь заз изин 
Акун патал  ви мубарак нурлу чин.  
ФатIимат рахана: «Я къариб инсан, 
Расул  азарлу я гьалдавач хъсан.  

Алад  жуван кеспидиз, я стха араб 
Чун гъамлу я чакай кIан жемир сабаб.  
Мугьмандини лагьана: «Квез зун чидач.  
МустIафа такуна зун гьакI хъфидач.

ФатIимата хабар кьуна: «Вун вуж я?
Жаваб гана: «Зун чир тахьун мумкин я».  
Меслят хьурай зун кIвализ гьахьин герек 
Магъриб-Машрикьдив агакьрай я фелек.  

ФатIима рахана саймиш тийиз зун 
И кIвализ гьахьзавайди вуж я лагь тIун? 
МустIафади лагьана: «Зи чан жигер, 
Я ФатIима ихьтин араб жен мегер? 

Гьам тушни бес аялар тадай етим? 
Язух текъвез рекьиз паб, аял, итим.  
Гьам тушни хазвайди инсандин гуьгьуьл  
Вилин накъварикай туькIуьрзавади гьуьл.  

Вири кьиникь гузвайди гьар са чандиз 
Жегьеннемдин цIай гузвайди инсандиз.
ТIвap ГIазраил  гьам я рекьирди вири 
Адан хурукай хкатдач джин, пери.  

ФатIимата ахъайна рак ша лугьуз 
ГIазраил  кIвализ элячIна гьа чIазвуз.  
Лагьана Пайгъамбарди ширин мецел  
Вун атана я Малаик ваз хвашкел.  

Зал  кьил  чIугваз атанвани лагь акван?
ДахьайтIа къабз ийиз кIанзавани чан? 
Зияратдиз атанва за лугьун дуьз 
Изин гайитIа, руьгь къабз авуна хъфиз.  

Аллагьди заз эмирна табий я ваз 
Гьихьтин мурад  аватIани лагь тIун заз.  
ГIазраилдиз лагьана Расулди тамам 
Зи тIалабун я «иля явмил-къиям».  

ЧIугвада за уммат патал  зегьметар 
Инсаф ая шад  хьурай зи умметар.  
Зи умметрин язух ша ваз, я Мелек 
Зи тIалабун кьабул  ая, я Фелек.  

Аллагьдин патай атана ихьтин ван 
Я Мугьаммад  лагьана ваз хьуй аян.  
КIусни гъам чугвамир, я жемир сугъул  
Ви мурадар вири авуна кьабул.  

Лагьана асгьабриз хийир дуьа гуз 
Зи умметриз саламар лагь гьар  чIавуз.  
Чандилай зун пара кIани умматар 
Дуьз тухузвайбур за тунвай суннатар.  

Гьар са карни абруз тамам авуна 
Вичин чан Аллагьдиз таслим авуна.  
КIанзаватIа Къияматдиз цIувай хуьз 
Ашкъидал  дердинал  лагь Салават дуьз.

Аллагьдин Салат-Саламдик кваз хьурай 
Женнетрин нур ви кьилел  алаз хьурай.

 VI - КЬИЛ
Ахират дуьньядиз фена МустIафа 
Дуьньядикай садазни хьанач сафа.  
Дуьньядал  вуж яшамиш хьанатIа гзаф 
Хийирлу хьун гьар са карни гьар са гаф.

Мугьаммадан гьуьрметдай я Худа чаз 
Женнетрикай пай це акъудмир яргъаз.  
АхIмадан хатурдай чаз гьуьрмет ая
Гунагьрилай гъил  кьачу рагьмет ая.  

Факъир Сулейманазни рагьмет ая 
Юлдаш иман чкани женнет ая.  
Виш агъзур йис кьейидалай гуьгъуьниз 
Саламар хьуй гьар пакамазни няниз.  

Мад  али-асгьабризни хьурай салам 
МуьтIуьгъ хьайи ансарризни кваз тамам.  
Умметрилай рази хьурай ан МугIин 
РахIматуллагьи гIалайгьим ажмагIин.  

КIанзаватIа Къияматдин цIувай хуьз 
Ашкъидал  дердинал  лагь Салават дуьз.  
Я Расул, вун Аллагьдиз хьана эркин 
Фирдавус Женнетда ви руьгь хьуй секин.

 VII - КЬИЛ
Йифен ахвар атIуз йикъан кьарай за 
Я Рабби, гьакI ийизва Ваз гьарай за.  
Зи тахсирар, зи гунагьар пара я 
Я сад  Аллагь, зун Ваз уьзуькъара я.  

Чуьнуьх хьанай зкъечI тежез майдандиз 
ЧIуру рекье хьана яб гуз шайтIандиз.  
Я Илагьи, ийизва ваз минет, дад  
Вуна чи гунагьрилай гъил  къачу мад.  

Чи амалрин дафтар эрчIи гъиле тур 
Чун Исламдин михьи, пак дуьз геле тур.  
Мугьаммадан шафагIатдик кутур чун 
Жегьнемрин къати цIаяра кумир чун.  

Гьажи Шерифали даим ишезва 
Гунагьарни багъиш тежез кичIезва.  
Мавлиддин ктабда за вил  экъуьрна 
Туьрк гафар за лезги чIалаз элкъуьрна 

ХьанватIани завай гъалатI, нукьсанар 
Заз багъиша я Рабби, я инсанар.  
За и кIвалах авуна игьсан патал  
Туьрк чIал  течир гьар лезги инсан патал.

Гьар мавлиддин гьуьрметдай кIелзавай чаз 
Куьмек ая СиратIал  муькъвелай чаз.  
Рекьидай чIавуз иман гваз кьирай чун 
СиратIал  муькъвелай зирек фирай чун.

Гунагьар терг ая кхьена сувабар 
Гумир вуна чаз сурара азабар.  
Калам-шагьадат чи мецел  гъиз ая 
Мункар-Накирдиз жавабар дуьз ая.  

Магьшердин къуз къарагъдайла чун вири 
Дийнул-Исламдаллаз чун хъия дири.  
Тубаяр кьабулайбурукай чун хкудмир 
Жегьеннемрин цIаяр На чав агудмир.

Женнетда абу-Кавсар хъваз хьурай чун 
Мугьаммадан шафагIатдик хьурай чун.  
РахIим ая Вуна Раббал-гIаламин 
Чнани вирида лугьуда Ваз Амин!

Мягькем ая чун имандал
ЧIижер хьиз алкIин Кьуръандал  
АцIудай кьван чилер, цавар 
Чна ийизва дуьа-ялвар.  

Мугьаммадан шафагIатдик 
Малаикрин хьуй дуьадик 
РикIивай ийиз истигъфар 
За лугьузва рикIин гафар.



63

Я Рабби, Вун тек я хьи Сад  
Ваз барабар авач масад  
Чи амалар аквазва Ваз
Минетзава галаз-галаз.

Вуна чаз азабар гумир
Нари-Жегьеннемра кумир 
Мугьаммадан гьуьрметдай На 
Ахир макан Женнет ая.  

Кьабул  ая Вуна, Амин 
Я АрхIама-РрахIимин 
Ваз чи ван хьуй, Я Аллагь 
Ла илагьа иллаЛЛАГЬ.


